
1 
 

ЗЭЭЛИЙН МЭДЭЭЛЛИЙН ТУХАЙ ХУУЛЬД НЭМЭЛТ, ӨӨРЧЛӨЛТ 
ОРУУЛАХ ТУХАЙ ХУУЛИЙН ТӨСЛИЙН ҮР НӨЛӨӨ ҮНЭЛЭХ 

СУДАЛГААНЫ ТАЙЛАН 
 

НЭГ. ЕРӨНХИЙ ЗҮЙЛ 
 

Зээлийн мэдээллийн тухай хуульд нэмэлт, өөрчлөлт оруулах тухай 
хуулийн төслийн зүйл, заалтад тодорхой шалгуур үзүүлэлтийн дагуу дүн 
шинжилгээ хийх, үр нөлөөг тооцох, давхардал, хийдэл, зөрчил байгаа эсэхийг 
тогтоох, арилгах, хуулийн зүйл, заалтыг ойлгомжтой, хэрэгжих боломжтой 
байдлаар боловсруулах, улмаар хуулийн төслийн чанарыг сайжруулахад тус 
үнэлгээний ажлын зорилго оршино. 

 
Зээлийн мэдээллийн тухай хуульд нэмэлт өөрчлөлт оруулах тухай хуулийн 

төслийн /цаашид “хуулийн төсөл” гэх/ үр нөлөөний үнэлгээг Засгийн газрын 2016 
оны 59 дүгээр тогтоолын 3 дугаар хавсралтаар баталсан “Хууль тогтоомжийн 
төслийн үр нөлөөг үнэлэх тооцох аргачлал”1-д заасны дагуу дараах үе 
шаттайгаар гүйцэтгэлээ. 

1. Шалгуур үзүүлэлтийг сонгох; 
2. Хуулийн төслөөс үр нөлөө тооцох хэсгээ тогтоох; 
3. Урьдчилан сонгосон шалгуур үзүүлэлтэд тохирох шалгах хэрэгслийн дагуу 

үр нөлөөг тооцох; 
4. Үр дүнг үнэлэх, зөвлөмж өгөх. 

 
Хуулийн төслийн үр нөлөөг үнэлэхдээ үндсэн 5 шалгуур үзүүлэлтийн 

хүрээнд тэдгээрийг шалгах хэрэгслийг ашиглан хуулийн төслийн зохицуулалт нь 
уг хуулийн төслийг боловсруулах болсон үндэслэл, хэрэгцээ шаардлага, хуулийн 
төслийн зорилгод нийцсэн эсэх, зорилгод хүрэх боломжтой байдлаар тусгагдсан 
эсэх, хуулийн төсөл нь ойлгомжтой, зүйл, заалт нь өөр хоорондоо болон бусад 
хүчин төгөлдөр хууль тогтоомжтой нийцсэн эсэхийг дүгнэж, тэдгээрийн үр дүнд 
үндэслэн анхаарах асуудлын талаар хууль санаачлагчид зөвлөмж өгсөн. 

 
Тус үнэлгээгээр Зээлийн мэдээллийн тухай хуульд нэмэлт, өөрчлөлт 

оруулах тухай хуулийн төсөл батлагдсанаар зээлдэгчийн зээлжих зэрэглэлт 
тогтоох нэгдсэн аргачлал, журмыг төрийн тусгай эрх бүхий байгууллага болох 
Монголбанк баталснаар банк, санхүүгийн үйлчилгээний хүртээмжийг 
нэмэгдүүлэх, салбарын тогтвортой байдлыг хангах эрх зүйн орчин бүрдүүлж 
чадах эсэхэд хариулт өгнө. 

 
ХОЁР. ШАЛГУУР ҮЗҮҮЛЭЛТИЙГ СОНГОСОН 

БАЙДАЛ, ҮНДЭСЛЭЛ 
 

Тус үнэлгээний ажлыг хийж гүйцэтгэхдээ хуулийн төслийн зорилго, хамрах 
хүрээ, зохицуулах асуудалтай уялдуулан, аргачлалд дурдсан 6 шалгуур 
үзүүлэлтээс 5 шалгуур үзүүлэлтийг сонголоо. Үүнд: 

1. Зорилгод хүрэх байдал; 
2. Практикт хэрэгжих боломж; 
3. Ойлгомжтой байдал; 

 
1Засгийн газрын 2016 оны 59 дүгээр тогтоолын 3 дугаар хавсралтаар баталсан. 

4. Хүлээн зөвшөөрөгдөх байдал; 
5. Харилцан уялдаа зэрэг болно. 

 
“Зорилгод хүрэх байдал” гэсэн шалгуур үзүүлэлтийн хүрээнд хуулийн 

төслийн зорилго нь үзэл баримтлалд тусгасан хуулийн төслийг боловсруулах 
болсон үндэслэл шаардлагад нийцсэн эсэх, нийтийн эрх ашиг, банкны харилцагч, 
хадгаламж эзэмшигчийн ашиг сонирхлыг хамгаалах, банкны салбарын 
тогтвортой байдлыг бэхжүүлэх хүрээнд зээлдэгчийн зээлжих зэрэглэл тогтоох 
аргачлал, журмыг төрийн эрх бүхий байгууллага болох Монголбанк батлахаар 
хуульчилснаар банк, санхүүгийн салбарын оролцогч талууд нэгдсэн мэдээллийг 
бий болгох, олон нийтийн оролцоо, хяналтыг нэмэгдүүлэх шаардлагыг харгалзан 
хуулийн төслийн  зохицуулалт, арга хэмжээ нь хуулийн төслийн зорилгод хүрэх 
боломжтой байна уу гэдгийг үнэллээ. Энэхүү үнэлгээг хийхийн тулд хуулийн 
төслийн үзэл баримтлалтай танилцаж, хуулийн төсөл боловсруулах болсон 
үндэслэл, шаардлага, хуулийн төслийн зорилго болон зорилгод хүрэхэд 
чиглэгдсэн, мөн түүнийг тодорхой илэрхийлж чадахуйц арга хэмжээ, 
зохицуулалтыг сонгож авав. 

 
“Практикт хэрэгжих боломж” шалгуур үзүүлэлтийн хүрээнд хуулийн 

төслийн зохицуулалтыг дагаж мөрдөх буюу хэрэгжүүлэх боломж байгаа эсэх, мөн 
хэрэгжүүлэх субъект, байгууллага нь хэн байх вэ зэргээр энэхүү хуулийн төсөл нь 
хэрэгжүүлэх боломж, бололцоо байгаа эсэхийг судлах, урьдчилан үнэлэх 
зорилгоор энэхүү шалгуурыг сонгож авлаа. 

 
“Ойлгомжтой байдал” гэсэн шалгуур үзүүлэлтийн хүрээнд хуулийн төслийн 

зохицуулалт түүнийг хэрэглэх, хэрэгжүүлэх субъектүүдийн хувьд ойлгомжтой, 
логик дараалалтай эсэх, бусад зохицуулалттай нийцтэй эсэх, зохицол, давхцал 
байгаа эсэхийг шалгах үүднээс холбогдох этгээдээс санал авах, хуулийн төсөл 
нь Хууль тогтоомжийн тухай хууль, Хууль тогтоомжийн төсөл боловсруулах 
аргачлалд заасан шаардлагыг хангасан эсэхийг хянах байдлаар үнэлгээг хийхээр 
сонголоо.  

 
“Хүлээн зөвшөөрөгдөх байдал” гэсэн шалгуур үзүүлэлтийн хүрээнд 

хуулийн төслөөр үүрэг хүлээлгэсэн, шинэ бүтэц, чиг үүрэг нэмсэн зохицуулалтад 
шууд хамаарах этгээд хуулийн төслийн зохицуулалтыг хүлээн зөвшөөрөх эсэхийг 
шалгахын тулд сонгосон болно. 

 
“Харилцан уялдаа” гэсэн шалгуур үзүүлэлтийн хүрээнд хуулийн төслийг 

бүхэлд нь Монгол Улсын Үндсэн хууль, Монгол Улсын Олон улсын гэрээ, 
холбогдох бусад хуульд нийцсэн эсэхийг “Хууль тогтоомжийн үр нөлөөг үнэлэх 
аргачлал”-д заасан асуултад хариулах байдлаар үр нөлөөний үнэлгээг хийхээр 
сонгов. 
 
 Хуулийг хэрэгжүүлэхтэй холбоотой гарах зардлын тооцоог тусгайлан хийх 
тул цаг хугацаа, нөөцийн хэмнэлт хийх үүднээс “зардал тооцох” шалгуур 
үзүүлэлтийг сонгоогүй болно. 

ГУРАВ. ХУУЛИЙН ТӨСЛӨӨС ҮР НӨЛӨӨГ 
ҮНЭЛЭХ ХЭСГИЙГ ТОГТООСОН БАЙДАЛ 

 
1. Зорилгод хүрэх байдал: 

 
Энэ шалгуур үзүүлэлтийн хүрээнд хуулийн төслийн үзэл баримтлалд 

тусгасан хуулийн төсөл боловсруулах болсон үндэслэл, хэрэгцээ шаардлага, 
хуулийн төслийн зорилгод хуулийн төслийн зохицуулалт нийцэж байгаа эсэхэд 
дүн шинжилгээ хийх үүднээс хуулийн төслийн үзэл баримтлалтай танилцаж, 
хуулийн төслийн зорилго нь хуулийн төсөл боловсруулах үндэслэл, хэрэгцээ 
шаардлагад нийцсэн эсэхийг шалгах, хуулийн төслийн зорилгыг хангахад 
чиглэсэн зохицуулалтыг хуулийн төслийн зорилготой харьцуулах байдлаар дүн 
шинжилгээ хийв. 

 
Банк, санхүүгийн салбарын бүтээгдэхүүн, үйлчилгээний өгөөж, 

хүртээмжийг нэмэгдүүлэх зорилгоор цахим хэлбэрээр зээлдүүлэгч байгууллага 
үйлчилгээ үзүүлэх зэрэгцээ зээлийн мэдээллийн санд хадгалагдах мэдээлэл 
нэмэгдэж энэхүү эх үүсвэрийг зөв, зохисттой ашиглах нөхцөлийг бүрдүүлэх 
шаардлагатай байна. Зээлдэгчийн зээлийн мэдээллийг үндэслэн төрийн эрх 
бүхий байгууллага болох Монголбанкнаас зээлдэгчийн зэрэглэл тогтоох 
аргачлал, журмыг батлах шаардлагатай. Дээрх зорилгыг харгалзан Хуулийн 
төслийн зохицуулалт нь хуулийн төслийн зорилгыг хангахад чиглэсэн эсэхийг 
үнэлэх үүднээс хуулийн төслийн зорилгод хүрэхэд чиглэсэн дараах 
зохицуулалтын үр нөлөөг үнэлэхээр сонголоо.  

 

14 дүгээр зүйлийн 14.3 дахь хэсэг: 
 

“14.3.Энэ хуулийн 14.1.3-т заасан зээлдэгчийн зээлжих чадварын 
зэрэглэлийн оноог Монголбанкнаас баталсан аргачлалын дагуу тогтооно.   

   
2. Практикт хэрэгжих боломж: 

 
Энэ шалгуур үзүүлэлтийн хүрээнд хуулийн төслийн зохицуулалт нь 

практикт хэрэгжих боломж байна уу гэдгийг үнэлэх үүднээс хуулийн төслөөр 
шинээр бий болгож байгаа чиг үүрэг, эрх хэмжээ, бүрэн эрхийг хэрэгжүүлэхтэй 
холбоотой дараах зохицуулалтыг сонгож авлаа. 

 

10 дугаар зүйлийн 10.2 дахь хэсэг: 
 

“10.2.Зээлийн мэдээллийг зээлдэгчийн зээлжих чадварт зэрэглэл тогтооход 
ашиглана.” 

 
3. Ойлгомжтой байдал: 

 
Энэхүү шалгуур үзүүлэлтийн хүрээнд хуулийн төслийг боловсруулалтын 

хувьд, Хууль тогтоомжийн төсөл боловсруулах аргачлалд заасан шаардлагыг 
хангасан эсэх, түүнчлэн хэрэглэх, хэрэгжүүлэх этгээдүүд хуулийг нэг мөр ойлгож 
хэрэглэх, хэрэгжүүлэх субъектүүдийн хувьд ойлгомжтой, логик дараалалтайгаар 
боловсруулсан эсэхийг шалгахын тулд хуулийн төслийг бүхэлд нь сонгон авч 
баталгаажууллаа. 

ДӨРӨВ. ШАЛГУУР ҮЗҮҮЛЭЛТЭД ТОХИРОХ ШАЛГАХ 
ХЭРЭГСЛИЙН ДАГУУ ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ 

 
Өмнөх үе шатуудад хуулийн төслийн үр нөлөөг үнэлэх шалгуур үзүүлэлтийг 

сонгож, үр нөлөөг үнэлэх хэсгээ тогтоосон бөгөөд урьдчилан сонгосон шалгуур 
үзүүлэлтэд тохирсон аргачлалд тодорхойлогдсон дараах шалгах хэрэгслүүд 
байна. 
 
4.1. Зорилгод хүрэх байдалд хийсэн үнэлгээ: 

 
Олон улсын жишгээр бодлого тодорхойлогч байгууллагууд нь зээлдэгчийн 

зэрэглэл тогтоох бодлого, аргачлал баталж, хэрэгжилтийг хянадаг буюу нэгдсэн 
бодлогоор зээлийн эргэн төлөлтийн байдал, зээл эрсдэлд орсон шалтгаан болон 
бусад зээлдэгчийн онцлогоос хамааран хэрхэн зээлдэгчийн үнэлгээг тогтоох 
аргачлал баталдаг байна. Хуулийн нэмэлт, өөрчлөлтийн төсөл батлагдсанаар 
банк, санхүүгийн хүртээмжийг нэмэгдүүлэх, эрсдэлийн үнэлгээ, удирдлагад 
суурилсан үйл ажиллагаа сайжирч, зээл, санхүүжилт нэмэгдэх нөхцөл бүрдүүлнэ.  
Нэг талаас зээлдүүлэгч эрсдэлгүй, зөв шийдвэрийг шуурхай гаргах боломжтой 
болж, банк, санхүүгийн салбарын хугацаа хэтэрсэн, чанаргүй зээлийн хэмжээ 
буурах ба нөгөө талаас зээлдэгч өөрийн зээлийн түүхийг хянан удирдаж, 
санхүүгийн менежментээ зөв хийж эхлэх ба санхүүгийн сахилга хариуцлага 
сайжрах юм. Зээлдэгчийн зээлийн түүхийн мэдээлэл боловсронгуй болсноор 
Монгол Улсын бүртгэл мэдээллийн тогтолцоонд ахиц, дэвшил гарна.  Хөгжингүй 
орнуудад ажиллаж байгаа мэдээллийг нэг дороос авах нэгдсэн сан Монгол Улсад 
цогцоор нь бий болж хөгжүүлэхэд энэхүү хуулийн нэмэлт, өөрчлөлт ихээхэн үүрэг 
гүйцэтгэх болно.   

 
4.2. Практикт хэрэгжих боломжид хийсэн үнэлгээ: 

 
Зээлийн мэдээллийн тухай хуульд нэмэлт, өөрчлөлт оруулах тухай хуулийн 
төслийн 14 дүгээр зүйлийн 14.1.3-т үнэлгээ хийсэн байдал:  
 

14 дүгээр зүйлийн 14.3 дахь хэсэг: 
 

“14.3.Энэ хуулийн 14.1.3-т заасан зээлдэгчийн зээлжих чадварын 
зэрэглэлийн оноог Монголбанкнаас баталсан аргачлалын дагуу тогтооно.   

 
Монголбанкнаас зээлийн мэдээллийн тухай хуультай холбогдуулан дараах 

баримт бичиг баталсан байна: 

Нэр Батлагдсан 
огноо 

Хүчинтэй 
эсэх 

Зээлийн мэдээллийн үйлчилгээ үзүүлэх этгээдийн 
зээлийн мэдээллийг хадгалах, хамгаалах журам 

2020.07.03 Тийм 

Зээлийн мэдээллийн үйлчилгээ үзүүлэх тусгай 
зөвшөөрлийн журам 

2019.10.23 Тийм 

Монголбанк, зээлийн мэдээллийн үйлчиллээ 
үзүүлэх этгээд хооронд зээлийн мэдээлэл солилцох 
журам 

2023.05.25 Тийм 

Одоогийн хэрэгжиж буй хууль, журмын хүрээнд ямарваа нэгэн зээлжих 
зэрэглэл тогтоохтой холбоотой баримтлах зарчим, зохицуулалтгүй байгааг дээрх 
мэдээлэл харж болно. Монголбанк өөрийн эрхийн хүрээнд холбогдох журмыг 
баталж ирсэн бол зээлдэгчийн зээлийн мэдээллийг ашиглаж үнэн зөв, ил тод 
байдлаар үнэлэх асуудал орхигдсон байгаа тул төрийн байгууллага бодлогоор 
зохицуулалтгүй үйл ажиллагааг тодорхойлох нь зохимжтой.   
 
4.3. Ойлгомжтой байдлыг судлах хүрээнд хийсэн үнэлгээ: 

 
Түүнчлэн энэхүү шалгах хэрэгслийн дагуу хуулийн төслийг Хууль 

тогтоомжийн тухай хуулийн 29 дүгээр зүйлд заасан хууль тогтоомжийн төслийн 
эх бичвэрийн агуулгад тавих нийтлэг шаардлага, 30 дугаар зүйлд заасан хуулийн 
төслийн хэл зүй, найруулгад тавих нийтлэг шаардлагад нийцүүлэн 
боловсруулсан эсэхийг Хууль тогтоомжийн тухай хуулийн дараах заалтад заасан 
шаардлагыг хангасан эсэхэд хариулт өгөх замаар шалгалаа.  

 

Хууль тогтоомжийн тухай хуулийн 29 дүгээр зүйлд заасан Хуулийн 
төслийн эх бичвэрийн агуулгад тавих нийтлэг шаардлага 

Хууль тогтоомжийн тухай 
хуулийн зохицуулалт 

Хуулийн төслийн зохицуулалтад үнэлгээ 
хийсэн байдал 

29.1.1. Монгол Улсын Үндсэн 
хууль, Монгол Улсын олон 
улсын гэрээнд нийцсэн, бусад 
хууль, үндэсний аюулгүй 
байдлын үзэл баримтлалтай 
уялдсан байх; 

“Төрөөс мөнгөний бодлогын талаар 2024 
онд баримтлах үндсэн чиглэл”-ийн банкны 
салбарын эрсдэл даах чадварыг 
нэмэгдүүлэх, зохистой засаглалын зарчим, 
олон нийтийн оролцоо, хяналтыг бий болгох 
зорилгоор хууль, эрх зүйн зохицуулалтыг 
бий болгох арга хэмжээг авна, “Монгол 
Улсын тогтвортой хөгжлийн үзэл 
баримтлал-2030”, “Монгол Улсын 
санхүүгийн зах зээлийг 2025 он хүртэл 
хөгжүүлэх үндэсний хөтөлбөр”-т банкны 
салбарын эрсдэл даах чадварыг 
сайжруулах эрх зүйн орчныг бүрдүүлэхээр 
заасан. Хуулийн төслийн зохицуулалтууд нь 
Монгол Улсын олон улсын гэрээнд нийцэх 
бөгөөд хүчин төгөлдөр мөрдөгдөж байгаа 
бусад хууль тогтоомжтой зөрчилдөх 
зохицуулалт агуулаагүй шаардлагыг 
хангасан байна. 

29.1.2.тухайн хуулиар 
зохицуулах нийгмийн 
харилцаанд хамаарах 
асуудлыг бүрэн тусгасан байх; 

Уг шаардлагыг хангасан байна. 

29.1.3.тухайн хуулиар 
зохицуулах нийгмийн 
харилцааны хүрээнээс хальсан 
асуудлыг тусгахгүй байх; 

Уг шаардлагыг хангасан байна. 

29.1.4.тухайн хуулиар 
зохицуулах нийгмийн 
харилцаанд үл хамаарах 

Уг шаардлагыг хангасан байна. 

хуульд нэмэлт, өөрчлөлт 
оруулах буюу хүчингүй 
болсонд тооцох тухай заалт 
тусгахгүй байх; 

29.1.5.зүйл, хэсэг, заалт нь 
хоорондоо зөрчилгүй байх; 

Уг шаардлагыг хангасан байна. 

29.1.6.хэм хэмжээ 
тогтоогоогүй, тунхагласан 
шинжтэй буюу нэг удаа 
хэрэгжүүлэх заалт тусгахгүй 
байх; 

Уг шаардлагыг хангасан байна. 

29.1.7.бусад хуулийн заалтыг 
давхардуулан заахгүйгээр 
шаардлагатай бол түүнийг эш 
татах, энэ тохиолдолд 
эшлэлийг тодорхой хийж, 
хуулийн нэр болон хэвлэн 
нийтэлсэн албан ёсны эх 
сурвалжийг бүрэн гүйцэд 
заасан байх; 

Уг шаардлагыг хангасан байна. 

29.1.8.тухайн хуулиар 
зохицуулах нийгмийн 
харилцаа, хуулийн үйлчлэх 
хүрээ, эрх зүйн харилцаанд 
оролцогч хүн, хуулийн 
этгээдийн эрх, үүрэг, 
зохицуулалтад удирдлага 
болгох, харгалзан үзэх нөхцөл 
байдал, нийтийн эрх зүйн 
этгээдийн чиг үүрэг, эрх 
хэмжээ, тэдгээрийг биелүүлэх 
журам; 

Уг шаардлагыг хангасан байна. 

29.1.9.шаардлагатай 
тохиолдолд эрх зүйн хэм 
хэмжээг зөрчсөн этгээдэд 
хүлээлгэх хариуцлагын төрөл, 
хэмжээ, хуулийн хүчин 
төгөлдөр болох хугацаа, хууль 
буцаан хэрэглэх тухай заалт, 
хуулийг дагаж мөрдөх журмын 
зохицуулалт, бусад хуулийн 
зүйл, заалтыг хүчингүй 
болсонд тооцох, хасах заалт; 

Уг шаардлагыг хангасан байна. 

29.1.10.шаардлагатай 
тохиолдолд бусад хуульд 
нэмэлт, өөрчлөлт оруулах 
болон хууль хүчингүй болсонд 
тооцох тухай дагалдах хуулийн 
төслийг боловсруулсан байх; 

Уг шаардлагыг хангасан байна. 

29.1.11.хуулийн төсөл нь 
хуулийн зорилго гэсэн зүйлтэй 
байж болох бөгөөд зорилгод 
тус хуулиар хангахаар зорьж 
байгаа иргэний үндсэн эрх, 
бэхжүүлэх үндсэн зарчим, 
хүрэх үр дүнг тусгана. 

Хуулийн төсөл нь Банкны тухай хуульд 
нэмэлт, өөрчлөлт оруулах хуулийн төсөл 
бөгөөд Банкны тухай хуулийн зорилго, 
зарчимд нийцсэн болно. 

Хууль тогтоомжийн тухай хуулийн 30 дугаар зүйлд заасан Хуулийн 
төслийн хэл зүй, найруулгад тавих нийтлэг шаардлага 

30.1.1.Монгол Улсын Үндсэн 
хууль, бусад хуульд хэрэглэсэн 
нэр томьёог хэрэглэх; 

Уг шаардлагыг хангасан байна. 

30.1.2.нэг нэр томьёогоор өөр 
өөр ойлголтыг илэрхийлэхгүй 
байх; 

Уг шаардлагыг хангасан байна. 

30.1.3.үг хэллэгийг монгол хэл 
бичгийн дүрэмд нийцүүлэн 
хоёрдмол утгагүй товч, 
тодорхой, ойлгоход хялбараар 
бичих; 

Уг шаардлагыг хангасан байна. 

30.1.4.хүч оруулсан нэр томьёо 
хэрэглэхгүй байх; 

Уг шаардлагыг хангасан байна. 

30.1.5.жинхэнэ нэрийг ганц 
тоон дээр хэрэглэх. 

Уг шаардлагыг хангасан байна. 

 
4.4. Хуулийн төслийн уялдаа холбоог шалгах үзүүлэлтийн хүрээнд хийсэн 

үнэлгээ: 
 

Хууль тогтоомжийн төслийн үр нөлөө үнэлэх аргачлалд заасан дараах 
асуултад хариулах замаар хуулийн төслийн уялдаа холбоог бүхэлд нь шалгахыг 
зорилоо.   

Д/д Асуулт Хариулт буюу дүн шинжилгээ 

1 
Хуулийн төслийн зохицуулалт 
тухайн хуулийн зорилттой 
нийцэж байгаа эсэх; 

Хуулийн төслийн зохицуулалт нь 
Зээлийн мэдээллийн тухай  хуулийн 
1.1-т заасан зорилтод нийцэж байна. 

2 

Хуулийн төсөлд тодорхойлсон 
нэр томьёо тухайн хуулийн 
төслийн болон бусад хуулийн 
нэр томьёотой нийцэж байгаа 
эсэх; 

Хуулийн төсөл нь Зээлийн 
мэдээллийн тухай хуульд нэмэлт, 
өөрчлөлт хэлбэрээр 
боловсруулагдсан тул хуулийн нэр 
томьёоны тодорхойлолттой бүрэн 
нийцэж байна.  

3 

Хуулийн төслийн зүйлийн нэр 
тухайн зүйлд байгаа хэсэг, 
заалтын агуулгатай нийцэж 
байгаа эсэх; 

Хуулийн төслийн зүйлийн нэр тухайн 
зүйлд байгаа хэсэг, заалтын 
агуулгатай нийцэж байгаа болно. 

4 

Хуулийн төслийн зүйл, заалт 
тухайн хуулийн төсөл болон 
бусад хуулийн заалттай нийцэж 
байгаа эсэх; 

Хуулийн төслийн зүйл, заалт тухайн 
хуулийн төсөл болон бусад хуулийн 
заалттай нийцэж байна. 

5 

Хуулийн төслийн зүйл, заалт 
тухайн хуулийн төслийн болон 
бусад хуулийн заалттай 
давхардсан эсэх; 

Хуулийн төслийн зүйл, заалт тухайн 
хуулийн төслийн болон бусад 
хуулийн заалттай давхардаагүй. 

6 
Хуулийн төсөлд тухайн хуулийн 
төсөл болон бусад хуулиас 
авсан  эшлэлийг зөв хийсэн эсэх; 

Хуулийн төсөлд тухайн хуулийн 
төслөөс болон бусад хуулиас эшлэл 
авсан зохицуулалтууд нь зөв 
хийгдсэн байна. 

7 

Хуулийн төсөлд төрийн 
байгууллагын гүйцэтгэх чиг 
үүргийг давхардуулан тусгасан 
эсэх; 

Хуулийн төсөлд төрийн байгууллагын 
гүйцэтгэх чиг үүргийг давхардуулан 
тусгасан зохицуулалт байхгүй байна. 

8 
Хуулийн төслийг хэрэгжүүлэх 
этгээдийг тодорхой тусгасан 
эсэх; 

Хуулийн төсөлд Монголбанк болон 
арилжааны банкны чиг үүргийг 
ялгамжтай тодорхойлж тодорхой 
тусгаж өгсөн. 

9 

Тухайн хуулийн төсөлд тусгасан 
тусгай зөвшөөрөлтэй холбоотой 
зохицуулалтыг Зөвшөөрлийн 
тухай хуульд тусгасан эсэх; 

Хуулийн төсөлд одоо мөрдөгдөж буй 
хуулийн заалтыг өөрчлөхгүй.  

10 

Монгол Улсын Үндсэн хууль 
болон Монгол Улсын олон улсын 
гэрээнд заасан хүний эрхийг 
хязгаарласан зохицуулалт 
тусгасан эсэх; 

Монгол Улсын Үндсэн хууль болон 
Монгол Улсын олон улсын гэрээнд 
заасан хүний эрхийг хязгаарласан 
зохицуулалт тусгагдаагүй байна. 

11 
Хуулийн төслийн зүйл, заалт 
жендерийн эрх тэгш байдлыг 
хангасан эсэх; 

Хуулийн төслийн зүйл, заалт 
жендерийн эрх тэгш байдалд 
нөлөөлөх, холбогдох зохицуулалт 
агуулаагүй байна. 

12 
Хуулийн төсөлд шударга бус 
өрсөлдөөнийг бий болгоход 
чиглэсэн заалт тусгагдсан эсэх; 

Хуулийн төсөлд шударга бус 
өрсөлдөөнийг бий болгоход чиглэсэн 
заалт тусгагдаагүй байна. 

13 
Хуулийн төсөлд авлига, хүнд 
суртлыг бий болгоход чиглэсэн 
заалт тусгагдсан эсэх; 

Хуулийн төсөлд авлига, хүнд суртлыг 
бий болгоход чиглэсэн заалт 
тусгагдаагүй байна. 

14 

Хуулийн төсөлд тусгасан 
хориглосон зохицуулалтыг 
зөрчсөн этгээдэд хүлээлгэх 
хариуцлагын талаар тодорхой 
тусгасан эсэх. 

Хуулийн төсөлд одоо мөрдөгдөж буй 
зохицуулалтыг өөрчлөөгүй.  

 
ТАВ.ҮР ДҮНГ ҮНЭЛЖ, ЗӨВЛӨМЖ ӨГСӨН БАЙДАЛ 

 
Хуулийн төслийн зорилго нь хуулийн төслийг боловсруулах болсон хэрэгцээ 

шаардлага, үндэслэлүүдтэй нийцэх эсэхэд, мөн хуулийн төслийн зорилгыг уг 
хуулийн  төслийн зохицуулалт хангаж, илэрхийлж чадахаар бүрэн гүйцэд 
томьёологдсон эсэхэд үнэлгээ хийхэд хуулийн төслийн зорилго үзэл баримтлалд 
тусгасан хуулийн төсөл боловсруулах хэрэгцээ шаардлага, үндэслэлийг бүрэн 
илэрхийлж чадсан байна.  

Зээлийн мэдээллийн тухай хуульд нэмэлт, өөрчлөлт оруулах тухай хуулийн 
төслийг зээлдэгчийн зээлжих зэрэглэл тогтоох аргачлал, журамтай болох 
зохицуулалтыг бий болгож, мэдээллийн дутуу байдлаас үүсэх эрсдэлийг 
бууруулах, салбарын үйлчилгээ, бүтээгдэхүүний хүртээмжийг нэмэгдүүлэх, шат 
дараалсан хяналтын хэрэгжилтийг хангуулах, актив хөрөнгийн бүтэц, чанарыг 
сайжруулах, салбарын эрсдэл даах чадварыг нэмэгдүүлэх, банк дахь олон 
нийтийн оролцоо хяналтыг бий болгох, улмаар банк, санхүүгийн салбарын 
тогтвортой байдлыг хангах эрх зүйн орчныг боловсронгуй болгох зорилготойгоор 
боловсруулсан байна. 

 
Хуулийн төслийн үр нөлөөг “Хууль тогтоомжийн төслийн үр нөлөөг үнэлэх 

аргачлал”-ын дагуу үнэлэхэд Зээлийн мэдээллийн тухай хуульд нэмэлт, өөрчлөлт 
оруулах тухай хуулийн төслөөр тавьсан зорилгодоо хүрэх боломжтой, хуулийн 
төсөл боловсруулах шаардлагад нийцсэн байдлаар боловсруулагдсан байна. 

 
---оОо--- 

 

 

 

 

 

 

 

 

 

 

 

 

 

 

 

 

 

 
 
 

 


